
henrike knörr - euskaltzaindiako lehendakariordea 

«Gure errealitatearen eta kezken berri emateko aukera ederra izan dugu» 

Henrike Knörr euskaltzaina Rosarioko Espainieraren III. kongresuan parte hartzen ari da, eta oso interesgarria izan dela dio. 

agurtzane solaberrieta - DONOSTIA 

Henrike Knörr Argentinako Rosario hirian da egunotan Espainieraren III. Kongresuan parte hartzen, Euskaltzaindia ordezkatzen. Kongresu horretan hizlari lanetan aritu da; eta herri indigenek antolatutako Hizkuntzen I. Kongresuan ere izan da, entzule modura. 
Zer moduz doa Espainieraren III. Kongresua? 

Aski interesgarria izan da kongresua. Gauza asko arrotzak egin zaizkit, ez baitira nire esparrukoak, baina beti da interesgarria hau edo bestea entzutea. Esaterako, komunikabideetako gaztelaniari buruzkoak entzutea, gaztelaniaren historia, eta, gainera, hainbat liburu ere aurkeztu dituzte, Quijote-ren edizio berria, besteak beste. 
Zein izan da kongresuaren ardatz nagusiena? 
Ardatz bat baino gehiago izan dira. Biltzarraren abiapuntua Identitatea eta Globalizazioa izan da. Guri zegokigun ostegunez gaztelania eta Espainiako beste hizkuntzei buruzko hitzaldia ematea. Biziki interesgarria suertatu zitzaigun. Hitzaldi horretan akademietako ordezkariak izan ginen: Galiziako, Kataluniako eta Euskal Herriko akademietako ordezkariak eta idazleak. Gurekin izan da Andu Lertxundi. Gure hizkuntzen nortasuna, bizi iraupenerako nahia... azpimarratu genituen. Euforiarako arrazoi askorik ez dugula esan genuen, eta gazte jendeak gure hizkuntzekiko duen atxikimenduaren inguruan kezkati azaldu ginen. 
Zein izan da Euskaltzaindiaren mezua Espainieraren Kongresuan? 

Euskararen historiaz, Euskaltzaindiaren zereginaz eta euskararen berezitasunez mintzatzeko eskatu zidaten. Horrez gainera, baina, beste zerbait ere esan nahi dugu. Espainiako Estatuak zera dio: 'Zuen hizkuntzak zuen kontua dira bakarrik'. Eta horrek ezin du horrela izan. Elebitasuna beti norabide bakarrekoa da, hau da, katalanez dakitenek nahitaez gaztelania jakin behar dute. Katalunian bizi diren gaztelaniadunek ez dute ikasten katalana. Hori ere guri gertatzen zaigu Euskal Herrian. Elebitasuna bai, baina elebitasun hori norabide bakarrekoa baldin bada, garbi dago ez dugula ezer konpondu. 

Ez al da harrigarria espainieraren Kongresu batean Euskaltzaindiak parte hartzea? Areago, Rosarion bertan beste kongresu bat egiten ari denean, herri indigenek antolatutakoa eta hizkuntz minorizatuei buruz. Kritika batzuk izan dira. 
Ez nekien gure presentziak kritikak izan dituenik. Nolanahi ere, biltzar honetan parte hartzera gonbidatu gaituzte. Euskaltzaindiak gonbidapena onartu zuen, gure errealitatearen eta kezken berri emateko aukera ederra baita. Bestetik, beste biltzarrean entzule izan naiz. Gonbidatu izan baligute, oso pozik joango ginateke. Gainera, agurtuko nukeen nire adiskide Adolfo Perez Esquivel. 
Zure ustez, zergatik antolatu dira bi kongresu? Zer pasatzen da? 

Askatasuna dago hor. Biltzar paraleloko egitaraua ikusi dut, eta oro har gustatu zait. Gauza batzuk egia esan ez ditut gehiegi ulertzen; hau da, politikaren alorra ez da gurea. Indigenen hizkuntzen arazo larriak aztertzen ari dira; beraz, zergatik ez biltzar paralelo bat egin, edo bi edo hiru egin? Jendea baldin badoa eta jendeak hori nahi badu, nor gara gu esateko hori ez dela zilegi? 

